
M ė g ė n ė m a  d ė d ė l ē  r i m t ā  p a s ė r o k o u t ė  s o  s a v ė m 

 

1. Lituota lapkrėstė rītmeti 

 

Aš galio ėšgėrstė tou pėlka 

Kāp pelie ėr bjaurė adīna... 

Ka vies pri pat longa kauk vėlko 

Ėr ruoda mon šlapė ličīna. 

 

Aš galio soprastė, kou saka 

Vėrš truobuos tėi debesis joudė... 

Ėr lapā, sogolė ont taka, 

Ėr kvietkas, katrū nebožoudi... 

 

Aš galio so rodėnio šalto 

Kāp bruolio gīventė – be zlastės... 

Aš galio... Je kaktuo negelto 

Žėnuojėms, kāp dūms ėšsėsklastės, 

 

Ka tėik mon ėr bie kas – tik rodou... 

Tik lītos no dongaus lig žemės!.. 

Aš dūšė tau atdara ruodau... 

Vo to... Kāp tėi longā sotemė. 

 

2. Pėlkoujė oterninka adīna 

 

Nesakīsio nieka – nēk i nakti: 

Vėitas mon nebūs, bet ožteks tau!.. 

Ka tomsoms pradies saulelė laktė, 

Pasakīsio, ka jau sopratau... 

 

Ka nenuorio daugiau aš tau būtė 

Tuo, kou to nebūsi mon vės tėik. 

Tuokėi viejē vedoms metus pūtė... 

Bet ju rasint da nuors vėinė lėikt? 

 

Rasint lėikt dā žuodis... Vėina gaida... 

Vėina smėlga lonkuo rasint aug?.. 

Juk rūpesnē džiaugsma nepabaida!.. 

Netēp svarbo: mažā anū, daug... 

 

Nežičiuok mon sīluos – iškėntiesio 

Vėskou, je diel tavės... Je tik tau!.. 

Nuors ni kruopa savės nebtoriesio: 

Aš jau tava žingsnēs pavėrtau. 



 

3. Omžėns vāks 

 

Mon saka, ka kriuoktė nemuoko 

Kāp lītos par išdaužta longa... 

Atvuožnē – kāp pleštikie – šuoko 

Nu kvietkas i padegta dongo. 

 

Mon saka... Bet aš negirdiesio. 

Juk kėik če tuo čiesa belėka?!. 

Ėr sparnū i skrīnė nediesio – 

Ėštėščiuo i akmini plėka!.. 

 

Je liektė – ta švėlptė so viejo! – 

Lai keik, tego pėrštās ožbada... 

Bet aš bėnt žėnuosio – toriejau... 

Kuo daug kas šėmė svietė nerada. 

 


